
[bookmark: _Toc7294406]Seneca, Epistulae morales II, 16
Seneca Lucilio suo salutem
Liquere hoc tibi, Lucili, scio, neminem posse beate vivere, ne tolerabiliter quidem, sine sapientiae studio, et beatam vitam perfecta sapientia effici, ceterum tolerabilem etiam inchoata. ...
Itaque intellego multum te profecisse. Quae scribis, unde veniant, scio; non sunt ficta, nec colorata. Dicam tamen, quid sentiam: iam de te spem habeo, nondum fiduciam. Tu quoque idem facias volo. Excute te et varie scrutare et observa; illud ante omnia vide, utrum in philosophia, an in ipsa vita profeceris.
Non est philosophia populare artificium, nec ostentationi paratum; non in verbis, sed in rebus est. Nec in hoc adhibetur, ut cum aliqua oblectatione consumatur dies, ut dematur otio nausia: animum format et fabricat, vitam disponit, actiones regit, agenda et omittenda demonstrat, sedet ad gubernaculum et per ancipitia fluctuantium derigit cursum. Sine hac nemo intrepide potest vivere, nemo secure; innumerabilia accidunt singulis horis quae consilium exigant, quod ab hac petendum est. Dicet aliquis: „Quid mihi prodest philosophia, si fatum est? Quid prodest, si deus rector est? Quid prodest, si casus imperat? Nam et mutari certa non possunt et nihil praeparari potest adversus incerta, sed aut consilium meum occupavit deus decrevitque quid facerem, aut consilio meo nihil fortuna permittit.“ Quidquid est ex his, Lucili, vel si omnia haec sunt, philosophandum est; sive nos inexorabili lege fata constringunt, sive arbiter deus universi cuncta disposuit, sive casus res humanas sine ordine impellit et iactat, philosophia nos tueri debet. Haec adhortabitur, ut deo libenter pareamus, ut fortunae contumaciter; haec docebit ut deum sequaris, feras casum. Sed non est nunc in hanc disputationem transeundum, quid sit iuris nostri si providentia in imperio est, aut si fatorum series illigatos trahit, aut si repentina ac subita dominantur: illo nunc revertor, ut te moneam et exhorter ne patiaris impetum animi tui delabi et refrigescere. Contine illum et constitue, ut habitus animi fiat quod est impetus.



[bookmark: _Toc7294407]Vulgata, Lucas 23–24
23,1 et surgens omnis multitudo eorum duxerunt illum ad Pilatum 2 coeperunt autem accusare illum dicentes hunc invenimus subvertentem gentem nostram et prohibentem tributa dari Caesari et dicentem se Christum regem esse 3 Pilatus autem interrogavit eum dicens tu es rex Iudaeorum at ille respondens ait tu dicis. 
13 Pilatus autem convocatis principibus sacerdotum et magistratibus et plebe 14 dixit ad illos obtulistis mihi hunc hominem quasi avertentem populum et ecce ego coram vobis interrogans nullam causam inveni in homine isto ex his in quibus eum accusatis 16 emendatum ergo illum dimittam 
21 at illi succlamabant dicentes crucifige crucifige illum 
24 et Pilatus adiudicavit fieri petitionem eorum 25 …Iesum… tradidit voluntati eorum
32 ducebantur autem et alii duo nequam cum eo ut interficerentur 33 et postquam venerunt in locum qui vocatur Calvariae ibi crucifixerunt eum et latrones unum a dextris et alterum a sinistris 34 Iesus autem dicebat Pater dimitte illis non enim sciunt quid faciunt … 35 et stabat populus expectans et deridebant illum principes cum eis dicentes alios salvos fecit se salvum faciat si hic est Christus Dei electus … 38 erat autem et superscriptio inscripta super illum litteris graecis et latinis et hebraicis hic est rex Iudaeorum 
39 unus autem de his qui pendebant latronibus blasphemabat eum dicens si tu es Christus salvum fac temet ipsum et nos 40 respondens autem alter increpabat illum dicens neque tu times Deum quod in eadem damnatione es 41 et nos quidem iuste nam digna factis recipimus hic vero nihil mali gessit 42 et dicebat ad Iesum Domine memento mei cum veneris in regnum tuum 43 et dixit illi Iesus amen dico tibi hodie mecum eris in paradiso 
44 erat autem fere hora sexta et tenebrae factae sunt in universa terra usque in nonam horam 45 et obscuratus est sol et velum templi scissum est medium 46 et clamans voce magna Iesus ait Pater in manus tuas commendo spiritum meum et haec dicens exspiravit 47 videns autem centurio quod factum fuerat glorificavit Deum dicens vere hic homo iustus erat 

24,1 una autem sabbati valde diluculo venerunt ad monumentum portantes quae paraverant aromata 2 et invenerunt lapidem revolutum a monumento 3 et ingressae non invenerunt corpus Domini Iesu 4 et factum est dum mente consternatae essent de isto ecce duo viri steterunt secus illas in veste fulgenti 5 cum timerent autem et declinarent vultum in terram dixerunt ad illas quid quaeritis viventem cum mortuis 6 non est hic sed surrexit

[bookmark: _Toc7294408]Cosmas Decanus: Chronicon Bohemorum I, 34
Interea Ducis Boleslai domestici et familiares inimici, gens invisa, generatio mala, Wrssovici, operabantur abominabile malum et antea retro seculis inauditum. Quorum primus et quasi caput totius iniquitatis erat Kochan, vir sceleratissimus et omnium malorum hominum pessimus. Hic et sui propinqui, homines iniqui, Ducis cum filio Iaromir venientes venationis ad locum, qui dicitur Veliz, postquam referente fama perceperunt, quae facta sunt de Duce in Polonia, „Quis iste est,“ inquiunt, „homuncio alga vilior, qui super nos debeat esse maior et Dominus vocari? An non invenitur inter nos melior, qui et dignior sit dominari?“ Ah mala mens, malus animus! Quod ruminant sobrii, palam faciunt ebrii. Nam iniquitas eorum, ut incaluit, et assumpsit cornua mero, capiunt Dominum suum et crudeliter ligant, atque nudum et resupinum per brachia et pedes ligneis clavis affigunt humi, et saltant, saltu ludentes militari, saltantes in equis trans corpus sui Heri. Quod videns unus de conservis, nomine Dovora, velociter currens in Pragam, quod factum fuerat, ducis nunciat amicis: et eadem hora deducit eos ad turpe bravium sine mora. 
Quos ubi viderunt iniquitatis operarii armatos super se repente irruere, diffugiunt ut vespertiliones per silvarum latebras. At illi, ut invenerunt ducem male muscis laceratum, seminecem, nam ut examen apum, sic ascendebat agmen muscarum super corpus nudum, solventes eum et vehiculo ponentes deferunt Wissograd in urbem. 
Servo autem Dovorae, omni laude digno Ducis amico, talis gratia redditur pro merito. Nam voce preconica indicitur ubique per fora, ut quam ipse Dovora, tam eius proles postera, sit inter nobiles et ingenuos in aeternum et ultra. Insuper dant ei et dignitatem venatoriam, quae pertinet ad curtem Stebecznam, quam ex tunc et usque modo per generationes eius possident nepotes.  


[bookmark: _Toc7294409]Bula papeže Hadriána II. Gloria in altissimis
(post 14. 2. 869, zkráceno a upraveno)

Hadrianus episcopus et servus Dei Rostislao et Sventopulco et Kocelo.
Gloria in altissimis Deo et in terra pax, in hominibus bona voluntas.
Audivimus,  […]  quomodo  expergefecit  Dominus  corda  vestra,  ut  eum quaereretis,  et  monstravit  vobis  non  solum  fide,  verum  etiam  bonis  operibus oportere Deo servire […].
Non enim tantum apud hunc sacerdotalem thronum rogastis doctorem, sed etiam apud pium imperatorem Michaelem. Et misit vobis beatum philosophum Constantinum cum fratre, cum nobis potestas deesset. Illi vero cum cognovissent ad  apostolicam  sedem  pertinere  vestras  partes,  contra  canonem  nihil  fecerunt, sed  ad  nos  venerunt,  simul  Sancti  Clementis  reliquias  ferentes.  Nos  autem  re considerata  statuimus  mittere  Methodium  […]  in  partes  vestras,  virum perfectum intellectu et orthodoxum, ut vos edoceret (sicuti rogastis), interpretans libros in linguam vestram, per totum ecclesiasticum ordinem pleniter, etiam cum sancta missa, id est cum liturgia et baptismo, quemadmodum coepit philosophus Constantinus  divina  gratia  et  cum  invocatione  Sancti  Clementis.  […]  Hunc unum  servate  morem,  ut  in  missa  primo  legant  evangelium  Romane,  dein Slovenice,  ut  expleatur  verbum  Scripturae:  Quia  laudabunt  dominum  omnes gentes,  atque  alio  loco:  Omnes  loquentur  linguis  variis  magnalia  Dei,  prout dedit illis sanctus spiritus respondere. 
Si  quis  vero  ex  congregatis  apud  vos  doctoribus  ausus  fuerit  vituperare libros  linguae  vestrae,  sit  excommunicatus,  sed  tantum  in  iudicium  datus Ecclesiae,  donec  se  correxerit.  Isti  enim  sunt  lupi,  non  autem  oves,  quos convenit  a  fructibus  eorum  cognoscere  et  cavere  ab  iis.  Vos  autem,  filii carissimi, audite praecepta Dei, ut inveniamini veri adoratores Dei cum omnibus Sanctis, amen.


[bookmark: _Toc7294410]Kristiánova legenda (Vita et passio sancti Wenceslai et sancte Ludmile ave eius) 7
Surgit mox victima Christi futurus beatus Wenceslaus, ecclesiam sancto suo illo more properare siciens, oracioni quo sibi prolixiori secretissime procumbere liceret, priusquam popularis adventasset conventus, et ut pastor bonus cum grege communes matutinarum laudes vel audire vel percantare cupiens, insidiarum mox laqueos perpetitur. Nam presbiter illius ecclesie, unus ex hiis, a quibus egressa est iniquitas a Babilone, mox ut virum Dei adventare perspexit, secundum iussionem malignorum ecclesie ianuam clausit. Insurgunt et parate insidie, frater videlicet et omnis eius armatura. 
Et videns fratrem, Dei electus miles, cum graciarum accione collum ipsius brachiis amplectens ac deosculans, salutat dicens: Bene semper valeas, mi frater, et bonis vite huius ac future locupleteris et te Christus in suo eterno convivio recipiat, qui me heri tanta plenitudine et meos refecisti. Ad que ille superbo spiritu et torvis oculis, erigens ensem manu, quem occulte gestabat sub clamide, respondit: Heri quidem prout tempus dedit, nunc autem sic frater fratri ministrabit! Et vibrans in capite eius ferit gladio, vixque sanguinem, virtute Domini favente, elicere potuit. Tanto horrore enim miser percussus erat rei magnitudine, ut eciam secunda vice feriens, nichil viri fortis se posse agere miraretur. 
Cuius nudum sua manu ensem beatus Wenceslaus captans: Quam pessime, inquit, agis wulnerando me! Cum vero eum cerneret a cepto minime desistere opere, tandem ipsum, ut aiunt quidam, arripiens, pedibus suis substernens: Eya, inquit, perdite tuo iudicio, vides, ut bestiarum minimam manu propria te conterere valeam, sed absit dextre servi Dei, ut unquam fraterno cruore maculetur. Gladiumque, quem abstulerat, fratri restituit, manum ex eo iam sanguinolentam ferens, ecclesiam velociter properans. 
Ille vero infelix voce grandi vociferans eumque persequens: Mei inquit, mei, ubi estis? Domino vestro quam pessime succurritis et tali in angustia constituto misere subvenitis! Tunc omnis malignorum cohors de latebris profugi, cum gladiis et lanceis multis prorumpentes, vulneribus gravibus laniantes, interimerunt eum ante ecclesie ianuam. Tunc eciam sancta anima in illo campo certaminis, huius vite liberata ergastulo, sanguine laureata, migravit victrix ad Dominum IIIIo kalendarum octobrium, celo gaudente, terra plorante, anno dominice incarnacionis DCCCCXXVIIII. 



[bookmark: _Toc7294411]Privilegium fundationis Universitatis Carolinae
Karolus Dei gracia Romanorum … rex semper augustus et Boemie … rex. Ad perpetuam rei memoriam.
Inter desiderabilia cordis nostri, et que cogitationi regali iugiter occurunt, animi precipua reddimur anxietate solliciti,  …  qualiter regnum nostrum Boemie (quod  pre  ceteris  hereditariis  aut  eufortune  acquisicionis  honoribus  et possesionibus prerogativa mentis affeccione complectimur), cuius exaltacionem omni,  qua  possumus,  diligencia  procurantes  ipsius  honori  intendimus  totis conatibus  et  saluti,  sicut  rerum  victualium  ad  dispensacionem  divini  nominis natura profluente tripudiat, sic ad nostre provisionis edictum prudentum virorum copia nostris artificialiter temporibus decoretur;  ut fideles nostri regnicole, qui scienciarum  fructus  indesinenter  esuriunt,  per  aliena  mendicare  suffragia  non coacti,  paratam  in  regno  sibi  mensam  propinacionis  inveniant…
Sane ut tam salubris et laudabilis animi paret concepcio fructus dignos, in nostra  Pragensi  metropolitica  et  amenissima  civitate  (quam  terrene  fertilitatis fecunditas  et  plenitudine  rerum  amenitas  localis  reddunt  utiliter  tanto  negocio congruentem)  instituendum, ordinandum et de novo creandum,  consulta utique deliberacione  previa,  duximus  studium  generale;  in  quo  siquidem  studio doctores, magistri et scolares erunt in qualibet facultate, quibus bona magnifica promittimus;  et eis, quos  dignos viderimus, regalia donaria  conferemus;  omnes et singulos doctores, magistros et scolares in profectione et qualibet facultate, ac undecumque  venerint,  veniendo,  morando  et  redeundo  sub  nostre  maiestatis speciali protectione et salvagardia retinentes;  firmam singulis fiduciam oblaturi, quod privilegia, immunitates et libertates omnes  (quibus tam in Parisiensi, quam Bononiensi  studiis  doctores  et  scolares  auctoritate  regia  uti  et  gaudere  sunt soliti),  omnibus  et  singulis  illuc  accedere  volentibus,  liberaliter  impertimur  et faciemus ab omnibus et singulis inviolabiter observari…
In  quorum  omnium  testimonium  et  ad  certitudinem  pleniorem  presentes fieri et bulla aurea typario nostre maiestatis impressa precepimus communiri…
Datum  Prage  anno  domini  milesimo  trecentesimo  quadragesimo  octavo, indictione prima, VII Idus Aprilis, regnorum nostrorum anno secundo.


[bookmark: _Hlk500779692][bookmark: _Toc7294412]René Descartes: Principia philosophiae I, 1.4.5.7 (De principiis cognitionis humanae)
1. Veritatem inquirenti, semel in uita de omnibus, quantum fieri potest, esse dubitandum.
Quoniam infantes nati sumus, et uaria de rebus sensibilibus iudicia prius tulimus, quam integrum nostrae rationis usum haberemus, multis praeiudiciis a ueri cognitione auertimur; quibus non aliter uidemur posse liberari, quam si semel in uita de iis omnibus studeamus dubitare, in quibus uel minimam incertitudinis suspicionem reperiemus.
…
4. Cur possimus dubitare de rebus sensibilibus.
Nunc itaque, cum tantum ueritati quaerendae incumbamus, dubitabimus inprimis, an ullae res sensibiles aut imaginabiles existant: primo, quia deprehendimus interdum sensus errare, ac prudentiae est, nunquam nimis fidere iis, qui nos uel semel deceperunt; deinde, quia quotidie in somnis innumera uidemur sentire aut imaginari, quae nusquam sunt; nulla que sic dubitanti signa apparent, quibus somnum a uigilia certo dignoscat.
5. Cur etiam de Mathematicis demonstrationibus.
Dubitabimus etiam de reliquis, quae antea pro maxime certis habuimus; etiam de Mathematicis demonstrationibus, etiam de iis principiis, quae hactenus putauimus esse per se nota: tum quia uidimus aliquando nonnullos errasse in talibus, et quaedam pro certissimis ac per se notis admisisse, quae nobis falsa uidebantur; tum maxime, quia audiuimus esse Deum, qui potest omnia, et a quo sumus creati. Ignoramus enim, an forte nos tales creare uoluerit, ut semper fallamur, etiam in iis quae nobis quam notissima apparent; quia non minus hoc uidetur fieri potuisse, quam ut interdum fallamur, quod contingere ante aduertimus. Atque si non a Deo potentissimo, sed uel a nobis ipsis, uel a quouis alio, nos esse fingamus: quo minus potentem originis nostrae authorem assignabimus, tanto magis erit credibile, nos tam imperfectos esse, ut semper fallamur.
…
7. Non posse a nobis dubitari, quin existamus dum dubitamus; atque hoc esse primum, quod ordine philosophando cognoscimus.
Sic autem reiicientes illa omnia, de quibus aliquo /7/ modo possumus dubitare, ac etiam falsa esse fingentes, facile quidem supponimus nullum esse Deum, nullum coelum, nulla corpora; nosque etiam ipsos non habere manus, nec pedes, nec denique ullum corpus; non autem ideo nos, qui talia cogitamus, nihil esse: repugnat enim, ut putemus id quod cogitat, eo ipso tempore quo cogitat, non existere. Ac proinde haec cognitio: „Ego cogito, ergo sum“ est omnium prima et certissima, quae cuilibet ordine philosophanti occurrat.
[bookmark: _Toc7294413]J. A. Komenský: De rerum humanarum emendatione consultatio catholica, 5

[bookmark: _Toc7294414]Formula promotoris Facultatis Philosophicae Universitatis Carolinae Pragensis
Promotor:
Doctorandi honorati, Doctorandae honoratae,
examinibus, quae ad eorum, qui in philosophia doctoris nomen et honores consequi student, doctrinam explorandam lege constituta sunt, cum laude superatis, nos adiistis, ut vos eo nomine atque honore, quem appetivistis, in hoc sollemni consessu ornaremus.
Prius autem fides est danda, vos tales semper futuros, quales vos esse iubebit dignitas, quam obtinueritis, et quales vos fore speramus.
Spondebitis igitur:
Primum vos huius Universitatis, in qua philosophiae doctoris nomen assecuti eritis, piam perpetuo memoriam habituros eiusque res ac rationes, quoad poteritis, adiuturos; dein nomen illud, quod vobis tribuero, integrum ac incolume servaturos; postremo vos humanitatis studia impigro labore culturos et provecturos, non sordidi lucri causa nec ad vanam captandam gloriam, sed ut veritas propagetur et lux eius, qua salus humani generis continetur, clarius effulgeat.
Haec vos ex animi vestri sententia spondebitis ac pollicebimini?

Doctorandi (unus quisque doctorandus): Spondeo ac polliceor.

Promotor:
[image: ]Itaque iam nihil impedit, quominus honorem, quem obtinuere cupitis, vobis impertiamus. Ergo ego, promotor legitime constitutus, vos ex decreto facultatis meae philosophiae doctores creo, creatos renuntio omniaque philosophiae doctorum iura ac privilegia in vos confero. In eius rei fidem haec diplomata universitatis sigillo insignita vobis in manus trado.



[bookmark: _Toc7294415]Carmina Burana, Aestuans interius
1. Aestuans interius 
ira vehementi 
in amaritudine 
loquor meae menti; 
factus de materia, 
cinis elementi, 
similis sum folio, 
de quo ludunt venti. 

2. Cum sit enim proprium 
viro sapienti 
supra petram ponere 
sedem fundamenti, 
stultus ego comparor 
fluvio labenti 
sub eodem tramite 
numquam permanenti. 

3. Feror ego veluti 
sine nauta navis, 
ut per vias aeris 
vaga fertur avis; 
non me tenent vincula, 
non me tenet clavis; 
quaero mihi similes, 
et adiungor pravis. 


4. Mihi cordis gravitas 
res videtur gravis; 
iocus est amabilis 
dulciorque favis; 
quicquid Venus imperat, 
labor est suavis, 
quae numquam in cordibus 
habitat ignavis. 

5. Via lata gradior 
more iuventutis, 
implicor et vitiis 
immemor virtutis, 
voluptatis avidus 
magis quam salutis, 
mortuus in anima 
curam gero cutis.

11. Formula promotoris Facultatis Philosophicae

Universitatis Carolinae Pragensis

Promotor:
Doctorandi honorati, Doctorandae honoratae,

examinibus, quae ad eorum, qui in philosophia doctoris nomen et honores
consequi student, doctrinam explorandam lege constituta sunt, cum laude
superatis, nos adiistis, ut vos eo nomine atque honore, quem appetivistis, in hoc
sollemni consessu ornaremus.

Prius autem fides est danda, vos tales semper futuros, quales vos esse iubebit
dignitas, quam obtinueritis et quales vos fore speramus.
Spondebitis igitur:

Primum vos huius Universitatis, in qua philosophiae doctoris nomen assecuti
eritis, piam perpetuo memoriam habituros eiusque res ac rationes, quoad
poteritis, adiuturos;

dein nomen illud, quod vobis tribuero, integrum ac incolume servaturos;

postremo vos humanitatis studia impigro labore culturos et provecturos, non
sordidi lucri causa, nec ad vanam captandam gloriam, sed ut veritas propagetur
et lux eius, qua salus humani generis continetur, clarius effulgeat.

Haec vos ex animi vestri sententia spondebitis ac pollicebimini?
Doctorandi (unus quisque doctorandus): Spondeo ac polliceor.

Promotor:

Itaque iam nihil impedit, quominus honorem, quem obtinere cupitis, vobis
impertiamus. Ergo ego, promotor legitime constitutus, vos ex decreto facultatis
meae philosophiae doctores creo, creatos renuntio omniaque philosophiae
doctorum iura ac privilegia in vos confero. In eius rei fidem haec diplomata uni-
versitatis sigillo insignita vobis in manus trado.

Auxilium: vos tales ... futuros /esse/ = fore; fides — slib; rationes — prospéch; renuntiare —
z moci ufedni prohlasit; diploma, atis, n — listina




